
Ffeithlen Amddiffyn Plant

Mae'r Ffeithlen hon yn ymwneud â chwynion ynghylch amddiffyn plant. Dylid darllen y Ffeithlen ochr yn ochr â Pholisi Cwynion – y Gwasanaethau Cymdeithasol. 
Mae'n ddyletswydd ar y Cyngor i ymchwilio os credir bod plentyn mewn perygl o niwed sylweddol. Gall y weithdrefn gwynion ystyried unrhyw bryderon am amddiffyn plant a allai fod wedi effeithio arnoch chi'n bersonol. 

Gallai'r materion hyn gynnwys: 

· oedi cyn cymryd camau neu beidio â chymryd camau i ymateb i adroddiadau fod plentyn mewn perygl. 

· ymchwilio annigonol neu fethu â chydymffurfio â'r gweithdrefnau priodol a chyfarwyddyd y llywodraeth. 

· diffyg cyfathrebu â'r rhai a wnelont â'r mater a diffyg cydweithredu ag asiantaethau eraill. 

· adroddiadau annigonol neu anghywir (ac eithrio adroddiadau a lunnir ar gyfer y llys). 

Diffygion rheoli wrth gynllunio dyfodol plentyn ar ôl cynhadledd achos amddiffyn plentyn. Gallai'r materion hyn gynnwys: 

· methu â gweithredu argymhellion cynhadledd amddiffyn plant. 

· diffyg cynllun digonol ar gyfer y plentyn, neu fethu â rhoi cynllun o'r fath ar waith.

Ymdrin â chwynion gan rieni, gofalwyr a phlant ynghylch gweithrediad y gynhadledd amddiffyn plant.

Mae'n bosibl y bydd rhieni, gofalwyr a phlant sy'n ymwneud â phroses y gynhadledd yn dymuno cyflwyno sylwadau neu gwyno ynghylch pryderon a allai fod ganddynt mewn perthynas ag agwedd neu agweddau ar weithrediad y gynhadledd amddiffyn plant: 

· Proses y gynhadledd o ran cydymffurfio â'r gweithdrefnau; 

· Y penderfyniad i roi enw'r plentyn ar y gofrestr, gan gynnwys y categori cofrestru;  

· Y penderfyniad i beidio â rhoi enw'r plentyn ar y gofrestr neu i dynnu enw’r plentyn oddi ar y gofrestr.  

Dylid cyfeirio cwynion at gadeirydd y gynhadledd cyn pen 14 diwrnod gwaith ar ôl dyddiad anfon cofnodion y gynhadledd. Bydd manylion cyswllt y cadeirydd yn cael eu cynnwys gyda'r cofnodion sy'n cael eu dosbarthu. Mae'n bosibl y bydd angen cymorth ar y sawl sy'n cwyno er mwyn gallu cyflwyno cwyn ysgrifenedig. Dylai'r achwynydd gymeradwyo'r gŵyn a'i llofnodi. Dylai'r cadeirydd roi gwybod am y gŵyn i'r uwch-reolwr amddiffyn plant yn y gwasanaethau cymdeithasol. 

Bydd y cadeirydd yn ceisio datrys y gŵyn cyn pen 7 diwrnod ar ôl ei derbyn. 

Os na fydd y gŵyn yn cael ei datrys, dylai'r cadeirydd roi gwybod i'r uwch-reolwr amddiffyn plant fod yr achwynydd am fynd ymlaen i gam nesaf y weithdrefn sef Panel Rhyngasiantaethol y Bwrdd Lleol Diogelu Plant. 

Os gwneir cwyn ynghylch Gweithiwr/Gweithwraig sy'n bresennol mewn cynhadledd amddiffyn plant, mae angen delio â'r gŵyn honno yn unol â gweithdrefnau cwynion yr asiantaethau perthnasol.  

Ni all yr Awdurdod:

· drafod penderfyniad i ddwyn achos llys. 

· ystyried pryderon yn ystod achos llys oni bai fod y llys yn barnu ei bod yn briodol i'r Awdurdod wneud hynny. 
· ystyried materion y mae'r llysoedd wedi ymdrin â hwy. Os ydych yn anfodlon ar ganlyniad achos llys, dylech ystyried gofyn am gyngor cyfreithiol. 

O ran amddiffyn plant, budd y plentyn yw'r ystyriaeth bennaf ac efallai na fydd y budd hwn yn cyd-fynd â buddiannau'r oedolyn sy'n gwneud y gŵyn. 

Mae Gweithdrefnau Amddiffyn Plant Cymru Gyfan, Ebrill 2008 i'w cael ar wefan www.awcpp.org.uk. Mae'r gweithdrefnau'n helpu i ddiogelu plant ac i hybu eu lles. 

Mae'n bosibl hefyd y bydd modd ichi gael cyngor a chymorth gan Grŵp Hawliau'r Teulu, sy'n gweithredu yng Nghymru a Lloegr  ac sy'n rhoi cyngor i rieni ac aelodau eraill o deulu plant a all fod angen gwasanaethau gofal cymdeithasol. Gallwch gysylltu â nhw drwy ffonio 0808 801 0366 a'u gwefan yw http://www.frg.org.uk/index.html 

